
                PRESIDENT BENIGNO S. AQUINO III’s REMARKS
   DURING THE DISTRIBUTION OF RELIEF GOODS IN
   MONTALBAN, RIZAL
   Kasiglahan Village Elementary School, Montalban, Rizal
   August 12, 2012
   08122012B
   Magandang tanghali po sa lahat.
   Mukhang okey na okey pa ho kayo dito ah maski na nasalanta tayo. Ah
   hindi okey. Yung pinanggalingan po naming lugar may evacuation center,
   mga eskwelahan ho. Ang problema kalahati nung eskwelahan walang
   bubong. So, talagang sabi ko: “Ano ba naman klase kakong evacuation
   center ang gagamitin na walang bubong?” So, ang masakit ho, mula raw
   ho nung bagyong ‘Basyang’ pa, sira ‘yung eskwelahan na ‘yun at hindi
   naaasikaso. Sabi ko lang ho kay Mayor doon: “Mayor, umasa kayo,
   tatapusin natin ‘yung classroom alangan namang maiiwan ito.” Okey.
   Pero dito po sa Rizal, sa pangunguna po ni Governor Ynares, eh medyo
   panatag ang loob ko na talagang maayos hong kausap ito at may
   nangyayari ho talaga sa lahat ng pagkakataon sa pagtutulungan ninyo ni
   Mayor Hernandez. Kanina ho, nakalipad tayo ng helicopter nakita natin
   ‘yung paligid, meron lang akong nakita na mga nakatayong bahay halos
   nasa ilog na. Okey. Ngayon, mag-uusap ho kami. Meron na hong planong
   tinapos ang DPWH. Ano ba ang gagawin natin dito sa baha. Okey.
   Malaki ho kakailanganin na pera at malawak po ‘yung dike na pinaplano
   para maproteksyunan lalo na ‘yung sa Laguna Lake na paligid na mga
   komunidad. Ang haba po nito halos isangdaang kilometro. Malawak ho
   ‘yung lawak eh, ‘di ba? Malawak ‘yung lawa, malawak ‘yung proteksyon,
   hindi ho ora-oradang magagawa ‘yung halos isangdaang kilometro. Pero
   bawat parte hong magagawa diyan maiibsan na ‘yung bahang natatamasa ng
   ating mga kababayan.
   Ngayon ho, ang pakiusap ko ‘di ba ‘yung buong paligid po natin dito
   bundok, ‘di ba? Syempre ‘yung tubig galing sa bundok, wala na pong
   puno ‘yung bundok. ‘Pag bumababa ‘yung tubig kasama na putik. ‘Yung
   putik pupunta sa ilog, ‘yung putik maiiwan doon sa ilog. So bababaw
   nang bababaw ‘yung ilog, so mas madaling umapaw.
   Ngayon ho, may pinag-uusapan kasi ang tawag nila normal channel—‘yun
   bang eto ‘yung talagang daluyan ng tubig ‘pag normal ‘yung buhos. ‘Pag
   lumampas, meron silang tinatawag na high water mark or high channel
   mark. Kailangan po walang nakatirik na bahay doon dahil ‘pag umapaw na
   dito sa normal na channel, aapaw ‘yun pupunta doon sa high channel.
   So, kailangan para maproteksyunan ‘yung tao ho, walang titirik na
   bahay doon po kung saan nandoon ‘yung ilog dahil garantisado puro
   bundok, ‘no, tayo po’y may valley, saan pupunta ‘yung tubig? Alangan
   namang maiiwan sa taas, ‘di ho ba? Maiipon dito sa baba. Kailangan
   siguraduhin nating makalabas nang maayos ‘yung tubig para hindi
   lumawak nang lumawak ‘yung baha. Okey.
   So, ngayon nagpunta po ako dito, unang-una syempre taga-Rizal rin
   naman po kami, alam po ninyo ‘yan. ‘Yung lahi ho ng nanay ko doon sa
   mga Sumulong, dito po sa Antipolo, ‘no. Nandito ako para siguraduhin
   nasa maayos kayo. Iba na rin po ‘yung nakikita nating personal imbes
   na ‘yung mga report lang. So umasa ho kayo, palagay ko naman nakita
   naman po ninyo ‘yung gobyerno ngayon hindi kasing-nagkulang noong
   panahon ng ‘Ondoy’.
   Pero malakihan ho ang kailangan nating gawin para po tuluyan nang
   mawala ‘yung pagbaha. At syempre bago ho makumpleto ‘yan, syempre
   phase-by-phase, ‘di ba? Hindi naman pwede maitayo minsanan ‘yung
   isangdaang kilometrong pinag-uusapan na dikeng ‘yan. So, pag-unawa po,
   pakisama, pagtutulungan ‘yan po ang susi para darating ho panahon,
   hindi na ho tayo kinakabahan ‘pag dumarating yung malakas na ulan.
   Okey.
   Ang masakit nga ho nito, alam naman niyo ang minana kong… minana kong
   mga plano. ‘Yung isa ho ‘yung ide-dredge ‘yung Laguna Lake, ‘di ho ba?
   Ang masakit ‘yung burak ho kasi mga apat na milyong cubic meters kada
   taon ang naisasama doon sa lawa. So, tatanggalin raw lahat 12 million
   cubic meters. Tinanong ko ngayon, saan n’yo dadalhin? Eh kukunin sa
   isang parte nung Laguna Lake, itatapon rin sa loob ng Laguna Lake. Ang
   gagastusin po natin noon 18.7 billion pesos. Ano ho silbi nuon? Wala.
   Naglaro lang tayo ng putik, ‘di ba? Meron kayo hong batya, may lupang
   nandoon sa loob ng batya nilagyan niyo ng tubig. Iuurong niyo ‘yung
   lupa sa isang parte nung batya pareho lang ‘yung tubig na mailalagay
   niyo. Kailangan tanggalin ‘yun para dumami ‘yung tubig, ‘di ho ba?
   So, kinansel po natin ‘yun. Kalokohan ‘yung P18.7 billion itatapon
   lang natin para maglaro ng putik. Pwede hong gastusin ‘yun kunyari sa
   Valenzuela, may nine-kilometer na dike. Mga dalawang bilyon ang
   aabutin nuon eh mas sulit na doon. May proteksyon na ‘yung komunidad,
   hindi naglaro ng putik.
   So, tiningnan po lahat ‘yung mga planong ‘yan nila Secretary Singson
   at ng DPWH, siya po ang ating water czar. May plano nang maliwanag
   kung ano ang gagawin at kailan, ipi-prisenta po sa atin ‘yan by next
   week. Tapos, pagtapos po nuon, nasa panahon tayo ng budget sa
   Kongreso, nandito nga si Sonny Angara tutulong sa atin na makumbinsi
   ang kanyang mga kasamahan pondohan itong mga project na ‘to tapos
   tumatakbo na ‘yung metro kung kailan maaasahan na natin na may
   proteksyon tayo talaga kada tag-ulan.
   Alam naman po niyo 20 hanggang 24 na bagyo ang tumatama sa Pilipinas
   kada taon. Hindi pwedeng alsa-tsamba. Kailangan gagamit tayo ng
   siyensya, kailangan pinag-isipan ‘yung plano, kailangan maayos ‘yung
   plano para mawala na ‘yung agam-agam ng ating mga kababayan. ‘Yun po
   ang asahan niyo at next week nga ho ay ipi-present na ‘yung kabuuang
   plano sa lahat ng baha. Ang masakit nga lang nga ho, halos sa buong
   Pilipinas ‘yan.
   Pero maipapangako ko lang ho sa inyo, hindi kami titigil umpisahan
   ‘yang plano, mabawasan na ‘yung paghihirap natin dito tungo sa ganap
   na kaligtasan. Syempre po kalikasan ‘yan, maghanda tayo nang parang
   ‘Ondoy’ o lampas pa ng ‘Ondoy’. ‘Pag dinoble naman ‘yung ‘Ondoy’, ‘di
   ba, ‘yun po kailangan na rin natin ulit dasal, ‘di ba? Pero
   pagtutulungan po natin ito, bakit hindi natin maso-solve?
   So, pakiusap ko lang ho, ano, may ilog tayo, valley tayo, titirhan mo
   tabi ng ilog, ang distansya mo isang metro doon sa ilog tapos
   magtataka ka ‘pag malakas ang ulan bakit nagbabaha sa inyo. Medyo may
   mali ho siguro doon, ‘di ba? Kailangan ho ‘wag na tayo maglalagay sa
   sarili natin sa panganib. ‘Yun po ang pagtutulungan natin dapat ho
   mangyari. Okey, po?
   So, pupunta pa ho kaming Cainta, pupunta rin ho sa Pasay,
   papasalamatan natin nag-impake ho lahat nito. Medyo ang dami hong
   volunteer, ‘yun bang (applause) marami pong tumutulong, marami pong,
   ‘di ba, lahat ng tinutulong. ‘Yung pera po nila, ‘yung kanilang relief
   goods, pati ‘yung oras, ‘yung pagod. Hindi ho nababawasan ng mga
   nag-iimpake si Secretary Soliman. ‘Yun naman po ang kinaganda nating
   mga Pilipino—hindi mo kakilala, kapwa mo Pilipino, oras ng peligro,
   hindi na tatawagin, nagkukusa.
   Talaga naman hong… talagang nakakagalak na maging Pilipino sa mga
   panahong ito. May trahedya tayo pero ‘pag pinagtulung-tulungan natin
   kakayanin po natin ito. So, ulit po ano, syempre si Governor Ynares,
   si Mayor Hernandez mag-uusap tayo ‘pag nagkaroon ng plano, baka may
   lugar na mapanganib na makikiusap sila: likasin na natin ‘yung
   garantisado magkaka-trahedya. ‘Wag na natin sana pahirapan ‘yung buhay
   po nila. ‘Pag nagkasundo-sundo ho tayo dito mabilis natin maaayos
   ‘yung solusyon or makukuha ‘yung solusyon.
   So, ulit po, magandang tanghali sa lahat. Umasa po kayo, hindi tayo
   titigil. (applause)
   * * *

